	Mat. 6:10
“Ons Vader wat in die hemel is, 
laat U koninkryk kom en U wil geskied soos in die hemel..”

Aanbidding is ŉ lewensingesteldheid of houding wat elke oomblik van die lewe sigbaar word in ons optrede – 
dit is om onsself en al ons tyd en goed en geld en begeertes en vrese voor God uit te strek in nederige onderdanigheid. 
Hy is God, Hy is ons God en ons aanbid Hom alleen. 
Of so behoort dit te wees... 

My en jou aanbidding van God moet sigbaar wees in alles van ons lewe – 
hoe en waar ons ons tyd spandeer; 
wat ons opgewonde en bly maak en wat ons ongelukkig en hartseer maak; 
hoeveel en waaraan ons die geld spandeer; 
en so kan mens aangaan met elke lewensterrein. 

Aanbidding moet ook hoorbaar word in ons woorde – 
dat ons met God sal praat soos Hy ons uitnooi en beveel, 
	maar spesifiek ook in die fokus en prioriteite van ons gebede.

Jesus leer ons hoe ons moet bid in die Ons Vader gebed wat natuurlik baie dieper betekenis het as wat gelowiges meestal besef wanneer hulle dit bid. 
As ons nie besef wat ons vra nie, en as ons nie regtig bedoel wat dit regtig beteken nie, dan kan ons gebede skynheilig word en God nie eer nie. 
Dit geld vir alle gebede want wat Jesus leer is die beginsels wat vir alle gebede geld. 
Vanoggend gaan ons verder in ons besinning oor wat Jesus leer... 

<< Lees Mat. 6:7-14 >>

Ons fokus vanoggend op die tweede en derde bedes, “laat U koninkryk kom, laat U wil ook op die aarde geskied, net soos in die hemel.”

Kom ons bid dit met Lied 267 v. 2 
Laat Heer u Koninkryk steeds kom
in hierdie land en oral om.
Die skepping is u magsgebied
waar u volmaakte wil geskied -
vanuit die hemel om u troon
tot waar ons op die aarde woon.

Vir die hele gebed, vir elke gebed moet ons altyd en heeltyd besef dat ons met die Ewige, Almagtige, Allerheilige, God te doen het. Dit moet ons altyd en heeltyd tot uiterste nederigheid stem.
Maar deur Hom as “Ons Vader” aan te spreek getuig en bevestig dat Hy ons as sy kinders aangeneem het deur die geloof in Christus wat die Heilige Gees in ons gewerk het. Dit moet ons altyd en heeltyd tot ŉ diepe dankbaarheid en verwondering stem.
Die eerste beginsel vir al ons gebede leer Jesus in die eerste bede – 
dat God se Naam geheilig sal word, dat God geëer en verheerlik sal word. 
	Alles is ondergeskik daaraan, niks wat ons vra is ooit belangriker as dit nie.
		(Anders is dit nie meer aanbidding nie..)

Dan vra ons verder dat sy koninkryk sal kom...
God se koninkryk – waarin Hy die Koning is.
Soos ons in Ef. 1:10 lees dat God alles wat in die hemel en alles wat op die aarde is, onder een Hoof verenig, naamlik Jesus Christus. 
En soos ons in 1 Kor. 15:24-28 lees dat nadat Hy elke mag, elke gesag en krag vernietig het, en nadat sy Vader al sy vyande aan Hom onderwerp het, 
dat Hy dan die koningskap aan God die Vader oordra en Homself ook aan die Vader sal onderwerp.

Meeste mense dink dadelik aan God se ewige heerlike koninkryk na Christus se wederkoms, 
wanneer God met al sy teenstanders afgereken het, 
wanneer al die bose engele en mense veroordeel en uitgewerp is in die buitenste duisternis van die hel, 
wanneer God verganklikheid vernietig het en sy salige, volmaakte koninkryk met nuwe aarde en nuwe hemel sal vestig. 
Wanneer ons as God se kinders sal deel in sy heerlike en salige teenwoordigheid.

Dit is inderdaad waarvoor ons vra met hierdie gebed. 
Reken af met die bose Here, vernietig die duiwel en sy listige planne, volbring U oordeel oor die wêreld, 
laat die natuurrampe van aardbewings en vloede en brande wat U in die openbaring aan Johannes bekend gemaak het kom, selfs die verskrikking van die oorloë van die sesde trompet van die sewende seël voor die finale oordeel...  
Kom Here en vestig U koninkryk op die nuwe aarde en die nuwe hemel waar al u kinders in ewige saligheid in U volkome heerlikheid sal deel.

Maar dit is nie ál wat ons met hierdie gebed vra nie, want God se koninkryk is nou reeds hier en ons vra dat dit al meer sal kom. 
Toe die Fariseërs in Lukas 17:20 vir Jesus gevra het wanneer God se koninkryk sal kom, het Hy geantwoord dat God se koninkryk reeds in ons is. 

Hy is ons Koning en waar Hy is, daar is sy koninkryk ook. 
	En Hy is met ons in ons deur sy Gees – Ek i smet julle tot aan die einde van die tyd...

Soos ons in Rom. 14:17 lees dat die koninkryk van God in die eerste plek nie ŉ fisiese saak is soos eet en drink nie, 
maar dat dit ŉ saak is van gehoorsaamheid aan God, en van vrede en vreugde wat die Heilige Gees aan ons gee.
Ons gebed dat ons Vader sy koninkryk sal laat kom is in die eerste plek ŉ gebed dat Hy sy koninkryk meer en meer in ons sal laat kom.
Dat ons in hierdie ou lewe al minder ontsteld sal raak oor dinge wat gebeur, dat ons al minder bekommernis en angstigheid sal beleef, 
maar dat ons al meer sekerheid sal hê in sy liefde en beskerming en versorging, 
dat ons al meer en meer sy vrede en vreugde sal beleef.

Ons gebed dat Hy sy koninkryk sal laat kom is ŉ gebed dat ons al meer gehoorsaam sal wees aan Hom... 
Jesus waarsku in Mat. 7:21 dan dit nie almal wat vir Hom Here, Here sê wat in sy koninkryk sal ingaan nie, maar het hulle wat die wil doen van sy Vader, 
en in Mat. 18 waarsku Hy dat iemand wat nie nederig word soos ŉ kindjie nie, sal beslis nie in sy koninkryk kom nie.
“Laat U koninkryk kom” is ŉ gebed dat ek en jy minder van ons self sal dink, trouens dat ons glad nie aan onsself sal dink nie... 
	en dat ons sal lewe soos wat Hy dit in sy Woord leer en voorskryf.  

Ons weet ons kan dit nie self regkry nie want dit is die Heilige Gees wat in ons werk om te wil en te kan (Fil. 2:13). 
	Maar dit bly óns wat dit dan moet dóen... 
Ek en jy moet ophou om te lewe soos ons wil, want ons is nie meer baas of koning van ons eie lewe nie – 
	Hy is ... en ons vra dat Hy dit al meer sal wees... 
	Ons Vader, heers al meer oor ons...
		Laat U koninkryk al meer in my kom..

As ons dit so saam vra, dan hou dit ook in dat ons die nie net vir elkeen op ons eie vra nie, maar ook vir ons almal saam. 
	Laat U koninkryk al meer kom in U kerk Here, en spesifiek ook  in hierdie gemeente.
Laat dit al duideliker word dat dit U gemeente is en 
dat ons volgens U koninkryk se wette lewe,
	dat U koninkryk se getrouheid en genade en liefde al duideliker word.


Bewaar ons om nie gelyk te word aan die wêreld om ons nie sodat ons maar net soos hulle dink en te praat en doen nie.
Help dat ons loskom van ons eie voorkeure en laat U liefde al meer in ons heers en sigbaar word. 
Help ons dat ons woorde en ons optrede regtig sal getuig dat ons mekaar so lief het as wat U vir ons is... 
		Laat U koninkryk kom en al meer sigbaar word in die kerk en die gemeente ...

Maar as ons bid dat ons Vader sy koninkryk al meer in elke gelowige en die gemeente kom, 
dan vra ons ook dat daar al meer van ons in sy koninkryk sal kom – 
dat Hy sy kerk ook in getalle sal laat groei, 
dat Hy al meer mense na Hom toe sal roep en geloof in hulle sal werk sodat sy kerk en gemeente sal groei en sy koninkryk sal groei. 
Dit is die Vader wat sy kerk laat groei soos Jesus in Joh. 6:44 sê dat niemand na Hom toe kan kom as die Vader om nie trek nie.  
Maar dit is ons wat sy boodskap moet uitdra – om van Hom te getuig en Hom te verkondig en om dissipels te maak.
Ons gebed dat Hy sy koninkryk sal laat kom hou ook in dat ons die samelewing en die wêreld sal ingaan en sy koninkryk sal verkondig... 
	en dat Hy dan daarop vrug sal gee in die groei van sy kerk


Jy kan seker nou agterkom dat wanneer ons verder vra dat ons Vader sy wil sal laat geskied, 
dat dit nie los staan of iets anders is as om te vra dat sy koninkryk sal kom nie, en dat sy Naam geheilig sal word nie. 
Want waar sy wil geskied is waar sy koninkryk is en dit is waar Hy geëer en verheerlik word. 
	En waar sy koninkryk gekom het en sy Naam geheilig word – daar geskied sy wil.

Waar sy wil nie geskied nie – daar heers die owerste van hierdie wêreld, die duiwel en die bose – en daar vier die mens se sondige natuur hoogty...
 Kyk maar hoe gaan die in die wêreld wat hulle aan God en sy Woord nie steur nie, 
of wat dit al meer-en-meer skeeftrek om hulle en die verdorwe samelewing te pas.
 
Maar waar God se wil geskied, en slegs daar, is daar harmonie, 
liefdevolle verhoudings, volhoubare vrede en blydskap – 
	maak nie saak wat die omstandighede is nie. 

Maar dit is net hier waar soveel gebede in skynheiligheid verval. 
Mense vra dat God sy wil sal laat geskied, 
maar hulle doen so min as moontlik, soms absoluut niks, om sy Woord te bestudeer waarin Hy sy wil bekend maak. 
Party lees nie eens die Bybel nie, of hulle lees dit so bolangs en woerts-warts sonder om eens daaroor na te dink, 
geen persoonlike en geen groep Bybelstudie nie, 
eredienste net wanneer dit pas, sonder toewyding om getrou en gaandeweg meer te weet en meer te verstaan wat God se wil is. 
Om te bid dat God sy wil sal laat geskied hou in dat ons sal ondersoek instel om te weet wat sy wil is sodat ons dit kan doen.

Maar die meeste skynheiligheid wanneer hierdie bede gebid word is dat mense dit nie regtig bedoel nie.
Hulle vra dit maar wil nie sondige en verkeerde gewoontes los nie, hulle wil nie in die gemeente doen of meedoen in die kerk se sending...
Hulle vra dat God sy wil sal laat geskied maar hulle verwag dat Hy sal gee en doen wat hulle wil...

Wanneer jy hierdie bede regtig bedoel, dan erken jy dat God se wil dalk anders sal wees as wat jy sou wou. 
Maar nogtans erken jy dat Hy die Koning is van jou lewe en dat 
wanneer sy wil anders is as wat jy wil, 
dan vra jy dat Hy asseblief nie jou wil sal gee nie maar sýne.
	En baie mense bedoel dit nie regtig nie. 
Hulle bid hierdie bede maar dan is hulle teleurgesteld, ontnugter, selfs ontstoke omdat God nie doen of gee wat hulle vra nie, maar sý wil laat geskied.

Jesus leer nie net dat ons hierdie woorde moet opsê nie, 
Hy leer dat ons dit moet bedoel, dat dit ons hoogste begeerte sal wees dat Hy sý wil sal laat geskied.
En wanneer sy wil  anders is as wat ons graag sou wou hê, 
dan moet ons nie net maar daarby berus nie – berus is om jou nie daarteen te verset nie of om nie daarteen te baklei nie..
ons moet die ook nie net maar aanvaar nie – dit is om nou maar net uit te hou en dit te veruur omdat jy tog nie anders kan nie...
Baie meer as berus en aanvaar – ons moet ons verlustig in God se wil, 
wanneer God sy wil laat geskied moet ons vreugde vind daarin, ons moet genot put daarin. 
Selfs wanneer sy wil vir ons swaarkry en lyding inhou...
	Dit is wat dit is, Hy is jou Koning of nie...

Maar jy ken mos sy liefde en sy trou, jy weet wat sy eindbestemming is – sal jy Hom en sy wil dan nie vertrou nie?  

Daar is nie doekies om te draai nie, Jesus se self dat nie almal wat vir Hom Here, Here, sê in sy koninkryk sal kom nie, maar net hulle wat die wil doen van sy Vader.
En die eerste daarvan is dat ons sal glo... glo in Hom en in sy Seun wat Hy gestuur het om ons van sonde te verlos en ons met God te versoen. 
En die tweede daarvan is dat ons as sy verloste kinders sal lewe in sy koninkryk wat reeds in ons is deur sy Gees wat dit ook al meer laat kom deur te maak dat ons gehoorsaam wil en kan wees. 
En daardeur meer vrede en meer vreugde sal ontvang, en duideliker getuies sal wees en Hom meer sal verheerlik.


Bid hierdie bedes in opregtheid en gooi jou hele gewig daarin soos God jou ook gebruik om dit te laat gebeur..

Ons Vader in die Hemel...
Laat U koninkryk kom – in my – sodat ek meer gehoorsaam sal lewe en meer van die vreugde en die vrede sal beleef wat die Heilige Gees bewerk.
	Laat U koninkryk kom – in die kerk, in die gemeente –  
sodat ons U liefde duideliker sigbaar sal uitleef en U lig duideliker sal laat skyn 
om ŉ duideliker uitbeelding te wees van die genade en die liefde en vergenoegsaamheid en die vrede en vreugde en blydskap van U koninkryk, 
	en laat U kerk al meer word totdat die getal van U koninkryk vol geword het.
Laat U koninkryk dan ook finaal en fisies kom nadat U al die bose en verganklikheid vernietig het en ons ewig sal deel in U heerlikheid op die nuwe aarde...

Ons Vader, 
laat U wil geskied op aarde soos in die hemel, 
rig ons op om U wil te leer ken en uit te leef, 
en wanneer ons iets vra wat anders is as wat U wil... 
moet dan asseblief nie vir ons gee wat ons wil nie, maar wat U wil
	en help ons dan sodat om ons te verlustig in wat U wil...
	En laat U Naam daardeur geheilig word.


Amen

